Yn wyth oed, syllais ar y bocs pren du yn casglu llwch yng nghornel fy ystafell fyw. Cefais wybod taw Clarinet blastig ‘Boosey & Hawkes’ oedd yn y bocs a hithau wedi bod yn llonydd a segur am 35 mlynedd.  Hen Glarinet Mam oedd hi, a chwaraewyd ganddi yn ferch fach. Roedd hyn yn ffactor sylfaenol yn fy mhenderfyniad i ddechrau dysgu’r Clarinet a minnau ond yn blentyn ifanc. Fel arfer, yr unig offerynnwyr ifainc, yn enwedig yn ysgolion lleol Aberystwyth oedd chwaraewyr llinynnau yn cael gwersi wythnosol, gan atseinio nifer di-rif o fersiynnau o ‘Hot Cross Buns’ a ‘Three Blind Mice’ (er i mi feddwl mai’r run gân oedd y ddwy!) trwy goridorau’r ysgolion.  Er y tueddiad yma, fe es ati i ddysgu’r Clarinet gan fynychu gwersi preifat gyda fy arwr ar y pryd a ffrind i’r teulu, Mr Brian Sansbury. (Mae e dal yn arwr i mi, ond peidiwch dweud wrtho ‘mod i ‘di gweud hyn, rhag ofn i’w ben chwyddo!) Felly dechreuodd Mr Sansbury trwy ddysgu techneg sylfaenol y Clarinet i mi, a dysgu ein fersiwn ‘trendy’ ein hunain o ‘Hot Cross Buns’ a ‘Three Blind Mice’ o’m llyfyr pinc llachar (!) ‘Abracadabra for Clarinet’!

Tua blwyddyn yn ddiweddarach dechreuais fynychu gwersi peripatetic gyda Mrs Clarissa Lewis, a ymwelodd â Ysgol Gymraeg Aberystwyth ar brynhawniau Llun. Roedd hi’n athrawes hyfryd gyda syniadau gwahanol a thechneg wahanol i’r Clarinet. Felly roedd hi’n amlwg o’r cychwyn fod Gwasanaeth Gerdd Ceredigion yn cynnig yr amgylchedd perffaith ar gyfer cerddorion ifainc yng Ngorllewin Cymru.

Yn fuan dechreuais brofi’r cyfleodd arbennig â gynigwyd gan y wasanaeth gerdd, megis Band Chwyth ar nosweithiau Gwener yn Ysgol Gyfun Aberaeron, o dan faton arbennig a llewyrchys Mr Alan ‘Al’ Phillips.  Roedd hyn yn gyfle arbennig i gymysgu â cherddorion ifainc o ysgolion eraill Ceredigion, rhai ohonynt nawr yn ffrindiau agos! Rhai uchafbwyntiau repertoire y nosweithiau Gwener oedd ‘Liberty Bell’, ‘Those Were The Days’ a chyfansoddiadau enwog ‘Al’: ‘Blues’ a ‘Rock and Roll’! Rhai uchafbwyntiau eraill o’r nosweithiau yma byddai rhuthro lawr i siop y pwll nofio i brynu creision ‘prawn cocktail’, melysion ‘Frosties’ a chaniau o ‘Mountain Dew’, a hefyd y daith nôl i Aberystwyth ar bws gyda bloeddiau rheolaidd o “Sit down in the back!” o’r gyrrwr!
Roedd bod yn rhan o ensemble sir yn ysbrydoliaeth i mi anelu’n uwch fel cerddor, ac yn fuan iawn canfyddais fy hun ar nosweithiau Llun yn eistedd yng nghanol yr ail glarinetau ym Mand Chwyth Prifysgol Aberystwyth. Blwyddyn yn ddiweddarach, yn 11 mlwydd oed, bues yn llwyddiannus mewn clyweliad a dod yn aelod o Gerddorfa Genedlaethol Plant Prydain – profiad wnaeth newid fy mywyd yn llwyr, ac roedd hyn i gyd oherwydd fy nghyflwyniad wreiddiol i gerddoriaeth gan Wasanaeth Gerdd Ceredigion!

Wrth i mi dyfu fyny a symud i Ysgol Gyfun Penweddig, ble roedd adran Gerdd o’r radd flaenaf, dechreuais brofi cyrsiau preswyl cerddorfeydd a bandiau chwyth y sir mewn canolfanau megis Coleg y Drindod Caerfyrddin a Chanolfan yr Urdd Llangrannog. Yma, ynghyd â chyrsiau Tair Sir, ‘Dyfed’ gynt, sylweddolais fy mod eisiau tyfu fyny i fod yn gerddor proffesiynol. Bum yn ffodus i gael ein arwain gan athrawon, cerddorion a thiwtoriaid arbennig megis Mr Sansbury, Mr Phillips, John Jones ac Alan Wynne Jones (NAD oedd, yn groes i beth roedd pawb yn feddwl, yn dad neu’n wncwl i’w olynydd Emyr Wynne Jones!). Roedd yn bleser llwyr cael profi cerddoriaeth arbennig fel ’5ed Symffoni’ Beethoven, ‘Barbwr Seville’ Rossini, ‘Symffoni’r Byd Newydd’ Dvorak, ‘Crown Imperial’ Walton, a peidied neb anghofio trefniant arbennig Alan Phillips o ‘Super Trooper’ ABBA! Roedd digwydd bod copiau o rannau’r trefniant hwn gan ‘Al’ yn ei Fondeo, ac mi berfformiom ni’r trefniant hwn yn neuadd gyffredin Coleg y Drindod un noson fel teyrnged i’r arbennig Mr David Cooper, gan ail-enwi’r gân yn ‘Super Cooper’! Rhaid i mi gyfaddef na ‘mod i wedi cyfrannu rhyw lawer i’r perfformiad gan fy mod yn chwerthin a llefen allan o gontrol tu ôl i’m stondyn gerdd! Trwy gael y cyfleoedd yma i gyd, roedd yn amlwg fod Gwasanaeth Gerdd Ceredigion yn ddiogel, er ei faint, yn rhan uchaf y Deyrnas Unedig.

Ar ôl i mi adael Ysgol Gyfun Penweddig a symud i Fanceinion i astudio yng Ngholeg Cerdd Brenhinol y Gogledd, pleser mawr oedd cael galwad o Wasanaeth Gerdd Ceredigion i fynd nôl i’r cyrsiau preswyl blynyddol, yn bennaf fel tiwtor clarinet, ond hefyd fel tiwtor ysgwyd wy, curo block pren, a tharo gong adran yr offer taro. Roedd hyn yn gyfle ffantastig i mi gadw mewn cysylltiad proffesiynnol a chyfeillgar gyda staff, tiwtoriaid, myfyrwyr a phlant y Wasanaeth Gerdd, ac yn 2002 roedd yn bleser llwyr cael fy ngwahodd i fod yn unawdydd cyntaf erioed Cerddorfa Ieuenctid Ceredigion. Roedd yn brofiad bythgofiadwy o berfformio 2ail Gonsierto i’r Clarinet gan Weber yn y Neuadd Fawr, Aberystwyth o dan faton fy ffrind a chyn-athro Mr Sansbury, ac wrth gwrs gyda chyfeiliant brwdfrydig y gerddorfa ifanc.

Rydwn i’n dal mewn cysylltiad â nifer o staff y Wasanaeth ac yn dal i fod yn falch iawn fy mod wedi tyfu fyny fel cerddor ifanc yn ystod cyfnod, yn fy marn i, mwyaf llewyrchys y Wasanaeth. I mi, dyma pan oedd yr agwedd, yr ariannu, yr hyder, y brwdfrydedd a’r hwyl ar ei orau yng Ngwasanaeth Gerdd arbennig Ceredigion. Dymunaf y gorau iddynt yn y dyfodol!
RHYS TAYLOR
